
	క.	
ఇల భావహావహేలా, విలాసమాధుర్యధైర్యవిభ్రమలీలా

కిలికించితమోట్టాయిత, లలితాదులు చేష్ట లగుఁ దలంపఁగ మఱియున్.

	తే.	
వెలయు బిబ్బోకవిచ్ఛిత్తి విహృతచకిత, హసితకుట్టమితకుతూహలాదు లనఁగఁ

గలవు మఱి యందు భావంబు వెలయుచుండు, మహి రసజ్ఞానయోగ్యతామాత్ర మగుచు.

	క.	
అది యీషద్వ్యక్తముగా, సుదతులయెడ హావ మయ్యె సువ్యక్తం బై

పొదలిన ననుగతంబును, నది మిక్కిలి హేల యయ్యె నది యె ట్లన్నన్.



	 99


భావము —

	చ.	
వరుఁ డని పేర్కొన్న న్శిరము వాంచుఁ దలోదరి సాలభంజికా

పరిణయవేళ నెచ్చెలులఁ బాయక యెప్పటియట్ల కేళికాం

తర మొనరింపఁ బోదు చనె నా యెదఁ బయ్యెదఁ జేర్చి సిగ్గనం

బరఁగుఁ బ్రియాంగనానుకృతి భావన కేలికిఁ గాఁగ నిచ్చలున్.

హావము —

	చ.	
పడఁతి నృసింహుగీతములు పాడెడువేళ నృసింహునామము

న్నుడుపదు సిగ్గుతో గురుజను ల్నరనాథుగుణప్రశంస లే

ర్పడ నొనరించుచో నుచితభక్మెయి న్గురుసేవ సేయుకై

వడి వడి నాలకించుఁ దల వాంచుఁ బరా కగుఁ గొంత వింతగన్.

హేల —

	ఉ.	
మేలము లాడుచుం గడు సమేలము లై చెలు లెల్లఁ గూడి యో

బాలిక శ్రీనృసింహనరపాలు వరించెదవే యటన్న నీ

లాలక యంగవల్లిఁ బు కాంకురము ల్నన లొత్త నే మనం

జాలక యూరకుండె ననిశంబు త్రపావృత యై[1]న కైవడిన్.

	క.	
పతిఁ గనఁ దాత్కాలిక మగు, నతులవికారము విలాస మగు సొమ్ములు లే

కతిరమ్యత్వము దలఁపఁగ, నతివలకు న్మధురభావ మగు నె ట్లన్నన్.

విలాసము —

	క.	
ఇరుగడల వెడలి సుడిగొని, తరళము లై వెలికి బెళికి తళతళ మనుచున్

బరఁగును దారపుఁజూపుల, హరిణాక్షి నృసింహవిభుని కారతి సేసెన్.

	↑ చెలంగుచున్

